
Inson yaralibdiki bir biri bilan muloqot qilishga, fikr almashishga hamisha 

muhtojdir. Muloqot insonning ijtimoiy, ongli mavjudot sifatidagi, ong tashuvchi 

sifatidagi ehtiyojidir. “Muloqot” tushunchasining turlicha ta’riflari mavjud. Muloqot 

– odamlar o‘rtasida hamkorlik faoliyati ehtiyojidan yuzaga keladigan va axborot 

almashinuvi, o‘zaro ta’sirning yagona yo‘lini ishlab chiqish, boshqa odamni idrok 

qilish va tushunishdan iborat bo‘lgan aloqalarni o‘rnatish va rivojlatirishning 

murakkab, keng qamrovli jarayonidir. 

Olimlarning e’tirof etishlariga ko‘ra “ ... Nutqiy muloqotning to‘g‘ri va real 

amalga oshishi uchun kommunikantlar nutq momentiga qadar muayyan faktlar bilan 

tanish bo‘lishi, umumiy vaziyat bilan bog‘liq. 

Muayyan bilim – xabardorlikka ega bo‘lishlari lozim. Aynan shu faktlar, 

bilimlar, tilshunoslikda presuppozitya nomi bilan umumlashtiriladi [1]. Jumladan, 

kimgadir nimadir demoqchi bo‘lgan kishi, eng avvalo, adresantning u aytmoqchi 

bo‘lgan gap presuppozitsiyasi bilan aloqadorligini inobatga oladi. Ya’ni, aytiladigan 

gapga aloqador voqelik bilan oldindan tanish bo‘lgan adresat uchun adresatning 

asosiy fikrni bir yoki bir necha so‘z orqali bayon etishi kifoya qiladi. Masalan, 

noma’lum sababga ko‘ra biror yerdan kelishi kechikayotgan o‘g‘lini havotirlik bilan 

kutayotgan ona uchun undan habar olgani chiqib ketgan kishining “keldi” degan 

so‘zining o‘zi o‘g‘lining (boshqa birovning emas) kutilayotgan yerdan kelganligi 

haqidagi xabarni beradi. Ammo adresat presuppozitsiyadan mutlaqo bexabar, buning 

ustiga adresatning o‘zi bilan ham notanish bo‘lsa, u holda muloqotning to‘g‘ri va real 

amalga oshishi uchun adresatning gapni boshlashiga to‘g‘ri keladi. Shuning uchun 

“... inson o‘z ijodiy faoliyatining barcha sohasida kompozitsiya to‘g‘risidagi 

muayyan prinsiplarga amal qilishi ham bejiz emas. Kishilar bunga ko‘p vaqt ongda 

o‘rganishib qolgan an’analar asosida, ongli ravishda, ba’zan esa go‘zallik tuyg‘usi 

ta’sirida beihtiyor amal qiladilar ...”[2]. 

Jumladan, mutaxassislardan va musiqadan xabardor kishilardan boshqalar u 

qadar e’tibor bermaydigan kuyni bastakor “daromad”, “dunasr”, “miyonxat”, 

“avj”, “siporish” kabi pardalar orqali tinglovchi qalbi va shuuriga yetkazishga 

harakat qiladi. 

Yozuvchi va shoirlar esa o‘z asarlarida ilgari surmoqchi bo‘lgan g‘oyani 

“ekspoztsiya” (lotincha, “bayon”, “tushuntirish”), “tugun”, “rivoya”, 

“kulminatsiya” (lotincha, “cho‘qqi”), “yechim” kabi tarkibiy qismlar orqali 

kitobxon ongiga singdirishga urinadilar.  

Hamma sohada bo‘lgani kabi, muloqot jarayoni ham kompozitsiyon tuzilishga 

ega va uning bosqichlarini tahlil etish nutqni ijtimoiy- lisoniy aspektda tadqiq 

etishimizda katta ahamiyat kasb etadi. 

Muloqotda adresant va adresatlar faoliyati funksiyanal farqlanganligi kabi 

kompozitsion jihatdan ham farqlanadi. Shuning uchun professor S.Mo‘minov 

addresant va adresatlar faoliyatini kompozitsion jihatdan alohida-alohida tahlil etishni 

ma’qul topadi va ular faoliyatini quyidagi bosqichlarga ajratadi: 

1.Adresant faoliyati bosqichlari: 

1) salomlashuv va murojat bosqichi 

2) tanishuv bosqichi 

3) daromad bosqichi 

4) muddao bosqichi 

5) xotima yoki xayrlashuv bosqichi 

2. Adresat faoliyati bosqichlari 

1) tinglash bosqichi 

2) munosabat bildirish bosqichi [3].  

Bu bosqichlarning muloqotda, jumladan, tanishuv bosqichida tutgan o‘rni 

o‘zbek muloqot xulqi bilan bog‘liqdir. Har bir sohada bo‘lgani kabi ikki va undan 

ortiq kishilar o‘rtasida ro‘y beradigan muloqot to‘g‘ri va real amalga oshishi uchun 

yuqoridagi bosqichlarga amal qilinadi. 

